
O CIAM analiza o marco legal da xestión do 
esterco en Galicia no marco do proxecto NUTRITIVE
A través deste artigo analizamos a normativa vixente que regula as dexeccións gandeiras e o cambio 
de enfoque que está a transformar o esterco de residuo a recurso estratéxico. Ante os retos asociados á 
redución de emisións e do impacto sobre os recursos hídricos, abordamos a importancia dunha adecuada 
planificación da fertilización, a dixitalización da xestión e o control integral dos nutrientes.

C. López López, M. D. Báez Bernal, J. F. Castro Insua
Centro de  Investigacións Agrarias de Mabegondo-Axencia Galega da Calidade Alimentaria (CIAM-Agacal) 

A gandería representa arredor 
do 40 % da actividade agrí-
cola europea e xera cada ano 

máis de 1.400 millóns de toneladas 
de esterco. Aínda que estas dexec-
cións constitúen unha fonte rele-
vante de nutrientes para a agricul-
tura, a súa xestión inadecuada pode 
contribuír ás emisións de gases de 
efecto invernadoiro e contaminantes 
atmosféricos, así como xerar riscos 
para a calidade do solo e da auga.

Por iso, unha xestión eficiente 
debe abordar de forma integrada 
o seu almacenamento, tratamento, 

valorización e aplicación agrícola, 
combinando o aproveitamento dos 
nutrientes coa redución dos riscos 
ambientais asociados.

Con este obxectivo, o Centro de 
Investigacións Agrarias de Mabe-
gondo (CIAM-Agacal), no marco do 
proxecto europeo NUTRITIVE (www.
nutritive.es), realizou unha revisión 
do marco lexislativo europeo, estatal 
e autonómico aplicable á xestión das 
dexeccións gandeiras. Esta revisión 
constitúe unha das liñas de traballo 
do proxecto NUTRITIVE, unha ini-
ciativa que reúne diferentes entida-

des europeas orientada a mellorar 
a xestión das dexeccións gandeiras 
mediante o desenvolvemento e a 
avaliación de solucións baseadas no 
coñecemento científico.

A análise examina a evolución re-
cente da normativa e a súa relación 
con algúns dos principais retos da 
xestión das dexeccións: a redución 
de emisións, a protección dos recur-
sos hídricos e do solo, o uso eficiente 
dos nutrientes e a mellora da susten-
tabilidade dos sistemas gandeiros. 
Así mesmo, a revisión identifica as 
principais obrigas que afectan as 

 O PROXECTO NUTRITIVE É UNHA INICIATIVA QUE REÚNE 
DIFERENTES ENTIDADES EUROPEAS ORIENTADA A MELLORAR 
A XESTIÓN DAS DEXECCIÓNS GANDEIRAS MEDIANTE O 
DESENVOLVEMENTO E A AVALIACIÓN DE SOLUCIÓNS BASEADAS 
NO COÑECEMENTO CIENTÍFICO

explotacións e pon de manifesto de-
terminados retos regulatorios que 
deben terse en conta no desenvolve-
mento de novas solucións de xestión.

Esta análise resulta especialmente 
relevante para NUTRITIVE, xa que 
as estratexias e tecnoloxías exami-
nadas noutros paquetes de traballo 
do proxecto deben ser tecnicamente 
viables e, ao mesmo tempo, compati-
bles coas obrigas legais e coas con-
dicións reais das explotacións. 

O marco normativo constitúe así 
unha referencia para avaliar estra-
texias de xestión e desenvolver fe-
rramentas de apoio á toma de deci-
sións dirixidas ao sector gandeiro e 
ás persoas responsables das políti-
cas públicas.

O obxectivo último é favorecer unha 
xestión que reduza as perdas e os im-
pactos sobre o solo, a auga e a atmos-
fera, e mellore o aproveitamento dos 
nutrientes como recurso agrícola.

DE RESIDUO A RECURSO: O NOVO 
PAPEL DO ESTERCO
A produción gandeira constitúe un 
dos piares do sector agroalimentario 
galego, pero tamén formula impor-
tantes desafíos ambientais relacio-
nados coa xestión das dexeccións. 
Tradicionalmente, o esterco conside-
rouse sobre todo un fertilizante or-
gánico cuxa xestión se centraba no 
seu almacenamento e aplicación. Na 
actualidade, o enfoque está a evolu-
cionar cara a unha concepción das 
dexeccións como un recurso capaz 
de achegar nutrientes, substituír 
parcial ou totalmente determinados 
fertilizantes minerais e contribuír ao 
desenvolvemento de modelos de eco-
nomía circular.

Unha xestión adecuada permite 
aproveitar o seu valor agronómico 
e, ao tempo, reducir as perdas de 
nutrientes e os impactos ambientais 
asociados ao seu almacenamento e 
aplicación, entre eles as emisións de 
amoníaco (NH3), un importante con-
taminante atmosférico con efectos 
directos sobre a calidade do aire, as  

emisións de gases de efecto inverna-
doiro e as perdas de nitróxeno cara 
ás augas.   

Este cambio de perspectiva expli-
ca, en boa medida, a crecente com-
plexidade do marco normativo. A re-
gulación ampliou progresivamente o 
seu ámbito de aplicación e aborda, 
ademais das condicións de aplica-
ción, a planificación da fertilización, 
a valorización e a trazabilidade dos 
nutrientes, e aspectos relacionados 
coas emisións atmosféricas, a calida-
de da auga e do solo.

UN MARCO NORMATIVO EUROPEO, 
ESTATAL E AUTONÓMICO CADA VEZ 
MÁIS AMPLO E COMPLEXO
A xestión das dexeccións gandeiras 
está actualmente condicionada por 
un entramado normativo que abran-
gue diferentes ámbitos ambientais e 
produtivos. A súa regulación integra 
disposicións relacionadas coa pro-
tección da auga, a calidade do aire, a 
conservación do solo, o cambio climá-
tico, a fertilización sostible, a xestión 
de residuos e a ordenación gandeira.

A nivel europeo, este marco ba-
séase nun conxunto de normas que 
abordan de forma complementaria 
estes ámbitos:
• Auga: Directivas sobre nitratos 

(91/676/CEE) [1] e Directiva Marco 
da auga (2000/60/CE) [2]. 

• Aire, solo e clima: Directiva 
NEC sobre emisións atmosféricas 
(UE/2016/2284) [3], Directiva so-
bre vixilancia e resiliencia do solo 
(UE/2025/2360) [4] e Lei europea 
do clima (UE/2021/1119) [5].

• Insumos: regulamentos sobre pro-
dutos fertilizantes (UE/2019/1009) 
[6] e medicamentos veterinarios 
(UE/2019/6) [7]. 
A este marco súmase, ademais, 

un desenvolvemento recente especí-
fico sobre a valorización das dexec-
cións: a aprobación da Directiva 
(UE) 2026/288 [8], do 9 de febreiro 
de 2026, que modifica a Directiva 
91/676/CEE para permitirlles aos 
Estados membros autorizar, baixo 
condicións e salvagardas ambien-
tais específicas, o uso de determina-
dos materiais fertilizantes obtidos a 
partir de esterco transformado, con-
dicionando a súa utilización, entre 
outros aspectos, ao tratamento do 
esterco, a requisitos de composición 
e calidade, e a medidas para reducir 
as perdas de nitróxeno á auga e á 
atmosfera.

Esta evolución normativa reflic-
te a crecente interconexión entre 
os distintos problemas ambientais 
asociados á xestión dos nutrientes. 
España afronta dende hai décadas a 
contaminación das augas por nitra-
tos de orixe agraria e, en paralelo, a 
necesidade de reducir as emisións 
de amoníaco e as de gases de efecto 
invernadoiro, como o óxido nitroso 
(N2O), xerado en parte polas trans-
formacións do nitróxeno nos solos 
agrícolas e durante a xestión das 
dexeccións gandeiras. Estas cues-
tións conflúen na xestión do nitróxe-
no reactivo, cuxas distintas formas 
poden seguir diferentes vías de per-
da cara ao medio ambiente, como a 
lixiviación e a escorrentía de nitra-
tos cara ás augas, a volatilización de 
amoníaco durante o almacenamento 
e a aplicación, ou a transformación 
microbiana do nitróxeno en gases 
como o óxido nitroso.

No ámbito estatal, esta realida-
de traduciuse en normas sectoriais 
que reforzaron progresivamente as 
esixencias ambientais asociadas ás 
distintas etapas da xestión. Por unha 
banda, sitúanse os reais decretos de 
ordenación gandeira intensiva [RD 
306/2020 (porcino) [9], RD 637/2021 

(avícola) [10] e RD 1053/2022 (bovi-
no) [11], que establecen requisitos 
relacionados coa xestión das dexec-
cións e coa aplicación das mellores 
técnicas dispoñibles (MTD). 

Por outra banda, o Real decre-
to 47/2022 [12], relativo á protec-
ción das augas fronte á contamina-
ción por nitratos, e o Real decreto 
1051/2022 [13],  sobre nutrición sos-
tible dos solos agrarios, configuran 
un modelo baseado na planificación 
da fertilización, no rexistro das ope-
racións, no axuste das achegas ás 
necesidades dos cultivos e no uso de 
técnicas de aplicación destinadas a 
minimizar as perdas de nutrientes. 
Ademais, a Lei 7/2021 [14],  de cam-
bio climático e transición enerxética, 
e a Lei 7/2022 [15], de residuos e so-
los contaminados para unha econo-
mía circular, reforzan os obxectivos 
relacionados coa descarbonización e 
coa valorización de materiais.

Esta regulación sectorial intégrase, 
ademais, no marco da Política Agraria 
Común (PAC) mediante  a condiciona-
lidade reforzada, que establece obri-
gas vinculadas aos requisitos legais 
de xestión (RLG) e ás boas condicións 
agrarias e ambientais (BCAM) para as 
persoas beneficiarias das axudas. 

 O OBXECTIVO ÚLTIMO É FAVORECER UNHA XESTIÓN QUE 
REDUZA AS PERDAS E OS IMPACTOS SOBRE O SOLO, A AUGA E A 
ATMOSFERA, E MELLORAR O APROVEITAMENTO DOS NUTRIENTES 
COMO RECURSO AGRÍCOLA

En particular, a BCAM 10 [16] in-
corpora requisitos relacionados coa 
fertilización sostible, entre eles deter-
minadas obrigas relativas ao rexistro 
das operacións, á planificación da 
fertilización e ás técnicas de aplica-
ción, de acordo co calendario e as 
condicións establecidos na normativa 
aplicable.

Esta interacción entre obrigas nor-
mativas e instrumentos voluntarios 
da PAC introduce, ademais, unha 
dimensión económica relevante. 
Cando determinadas prácticas pa-
san a formar parte da liña de base 
obrigatoria, as explotacións deben 
asumir os custos asociados ao seu 
cumprimento. Ao mesmo tempo, a 
posibilidade de recibir incentivos 
adicionais por esas mesmas prácti-
cas dependerá das condicións espe-
cíficas establecidas para cada instru-
mento da PAC. No caso da xestión de 
xurros, estas esixencias poden im-
plicar investimentos en sistemas de 
almacenamento, cubertas, análises, 
asesoramento técnico e maquinaria 
ou equipos de aplicación de baixas 
emisións.

Finalmente, en Galicia este marco 
complétase coa lexislación autonó-
mica e con instrumentos técnicos de 
aplicación. 

Salientan a Lei 1/2026 [17] do clima 
de Galicia, orientada cara aos obxec-
tivos rexionais de descarbonización, e 
a Instrución técnica ITM-1-2025 [18]. 
Aínda que esta última non ten rango 
de lei ou regulamento, establece crite-
rios técnicos aplicables a determina-
dos aspectos da xestión das explota-
cións gandeiras en Galicia.

A ITM establece criterios sobre o 
dimensionamento e o deseño das 
instalacións de almacenamento de 
estercos e xurros, incluíndo aspectos 

relacionados coa súa capacidade, im-
permeabilización e control dos lixi-
viados. Así mesmo, incorpora crite-
rios relacionados coa aplicación das 
MTD, a planificación da fertilización 
e os rexistros técnicos necesarios 
para garantir o cumprimento da 
normativa.

A principal consecuencia desta evo-
lución é que a xestión do esterco debe 
analizarse actualmente como o resul-
tado de diferentes políticas ambientais 
que interactúan entre si. A protección 
da auga, a calidade do aire, a conser-
vación do solo e a mitigación do cam-
bio climático perseguen obxectivos 
relacionados, pero non sempre se arti-
culan mediante un único instrumento 
regulatorio. Esta diversidade normati-
va permite abordar distintos impactos 
ambientais, pero tamén formula retos 
de coordinación e coherencia para 
avanzar cara a unha xestión verda-
deiramente integrada das dexeccións 
gandeiras. 

MENOS EMISIÓNS, UNHA TAREFA 
PENDENTE
A redución das emisións de gases 
de efecto invernadoiro e amoníaco 
constitúe un dos principais eixes da 
regulación actual das dexeccións gan-
deiras. Os compromisos nacionais de 
redución de emisións impulsaron a 
implantación de MTD en determina-
dos sectores, con obrigas relacionadas 
co almacenamento e a aplicación de 
xurros.

Porén, estes obxectivos establé-
cense fundamentalmente a escala 
nacional e non sempre se traducen 
en metas cuantificadas para cada ex-
plotación ou para cada etapa concre-
ta do manexo das dexeccións.

Entre as actuacións destinadas 
a reducir as emisións atópanse a 

optimización da alimentación para 
diminuír a excreción de nitróxeno, 
a impermeabilización das zonas de 
almacenamento, a cubrición das bal-
sas, a aplicación localizada mediante 
tubos colgantes ou inxección, e a in-
corporación do esterco ao solo, sólido 
ou líquido, o máis rapidamente posi-
ble tras a súa aplicación.

O sistema actual combina estas 
esixencias técnicas con rexistros 
administrativos e ferramentas di-
xitais de seguimento. Un exemplo é 
ECOGAN [19], sistema informatiza-
do desenvolvido polo Ministerio de 
Agricultura, Pesca e Alimentación 
en coordinación co Ministerio para 
a Transición Ecolóxica e o Reto De-
mográfico, que permite rexistrar as 
MTD implantadas nas explotacións e 
estimar as emisións de contaminan-
tes atmosféricos e gases de efecto 
invernadoiro asociadas á activida-
de gandeira mediante metodoloxías 
harmonizadas.

A dixitalización permite así avanzar 
desde un modelo baseado exclusiva-
mente en prescricións técnicas cara a 
outro no que as prácticas de manexo 
poidan quedar progresivamente vin-
culadas a estimacións cuantitativas 
dos seus efectos ambientais.

A FERTILIZACIÓN AVANZA CARA 
A UNHA XESTIÓN BASEADA NA 
PLANIFICACIÓN E NO AXUSTE DOS 
NUTRIENTES 
A evolución normativa tamén reflicte 
un cambio desde un modelo centrado 
principalmente nos límites máximos 
de aplicación de nitróxeno cara a un 
enfoque baseado na planificación e 
no axuste das achegas ás necesida-
des reais dos cultivos. Para iso deben 
considerarse factores como as carac-
terísticas do solo, as condicións cli-

 ENTRE AS PRINCIPAIS 
ACTUACIÓNS ORIENTADAS 
A REDUCIR AS EMISIÓNS, 
SALIENTAN A OPTIMIZACIÓN 
DA ALIMENTACIÓN, A 
IMPERMEABILIZACIÓN DAS 
ZONAS DE ALMACENAMENTO, 
A CUBERTA DAS BALSAS, A 
APLICACIÓN LOCALIZADA DAS 
DEXECCIÓNS E A SÚA RÁPIDA 
INCORPORACIÓN AO SOLO 
TRAS A APLICACIÓN

máticas, o momento de aplicación e a 
dispoñibilidade efectiva dos nutrien-
tes presentes nas dexeccións.

Neste contexto, o Plan de fertiliza-
ción constitúe unha ferramenta funda-
mental para mellorar o aproveitamen-
to agronómico dos nutrientes, reducir 
as aplicacións innecesarias e minimi-
zar os impactos ambientais asociados 
a unha fertilización inadecuada.

A normativa incorpora, ademais, 
a necesidade de coñecer a composi-
ción das dexeccións mediante aná-
lises periódicas ou, cando proceda, 
mediante ferramentas oficiais de es-
timación. Esta información permite 
axustar as achegas de nutrientes e 
mellorar a trazabilidade das opera-
cións de fertilización.

O Plan de fertilización, regulado 
polo Real decreto 1051/2022, in-
corporouse de forma progresiva e 
será obrigatorio con carácter xeral a 
partir do 1 de setembro de 2026, se-
gundo o calendario previsto na nor-
mativa. Deberá elaborarse para cada 
unidade de produción e incluír, entre 
outros aspectos, a identificación dos 
recintos, as características do solo, 
as necesidades de nutrientes, as do-
ses e os momentos de aplicación, así 
como as medidas previstas para re-
ducir as emisións.

Non obstante, esta obriga non se
aplica a todas as explotacións. O marco 
normativo establece determinadas 
exencións, entre elas as correspon-
dentes ás unidades de produción 
destinadas exclusivamente a pastos 
que non sexan obxecto de fertiliza-
ción, considerando que as dexeccións 
depositadas polo gando durante o 
pastoreo non teñen a consideración 
de fertilización, así como ás explo-
tacións de ata 10 hectáreas de seca-
ño ou destinadas exclusivamente a 
pastos ou a cultivos forraxeiros para 
autoconsumo.

A normativa prevé, así mesmo, o 
asesoramento técnico especializa-
do na planificación da fertilización, 
cos prazos e as condicións estableci-
dos no propio marco regulatorio. As 
comunidades autónomas poderán 
establecer mecanismos alternativos 
mediante ferramentas dixitais de re-
comendación de fertilización reco-
ñecidas oficialmente e vinculadas ao 
caderno dixital da explotación.

Neste contexto sitúase a ferramenta 
RAX (Recomendacións de fertiliza-
ción baseadas no xurro) [20], a apli-
cación desenvolvida polo CIAM para 
valorar a capacidade fertilizante do 
xurro a partir da súa composición. 

Mediante modelos de estimación 
da volatilización (ALFAM) [21], RAX 
valora as posibles perdas de amo-
níaco segundo as características do 
xurro, a técnica de aplicación e as 
condicións meteorolóxicas, facilitan-

 A FERRAMENTA RAX, DESENVOLVIDA POLO CIAM, PERMITE 
VALORAR A CAPACIDADE FERTILIZANTE DO XURRO EN FUNCIÓN 
DA SÚA COMPOSICIÓN, DA TÉCNICA DE APLICACIÓN EMPREGADA 
E DAS CONDICIÓNS METEOROLÓXICAS. ADEMAIS, PERMITE 
ESTIMAR AS PERDAS DE AMONÍACO POR VOLATILIZACIÓN E 
COMPARAR DIFERENTES ESTRATEXIAS DE MANEXO, FACILITANDO 
A TOMA DE DECISIÓNS ORIENTADAS A MELLORAR A EFICIENCIA 
NO USO DOS NUTRIENTES E A REDUCIR AS EMISIÓNS

do a comparación entre diferentes 
formas de manexo.

O reto futuro é que RAX evolucione 
dende unha ferramenta de cálculo 
puntual cara a un sistema de apoio 
á decisión máis integrado, capaz de 
combinar a caracterización do xu-
rro, as necesidades do cultivo e do 
solo, as condicións meteorolóxicas, 
as técnicas de aplicación e o rexistro 
xeolocalizado das operacións. Esta 
integración permitiría mellorar a 
eficiencia e a trazabilidade da ferti-
lización, reducir a carga administra-
tiva do gandeiro e xerar información 
útil para a xestión territorial dos 
nutrientes. Deste xeito, a dixitaliza-
ción non debería limitarse a facilitar 
o cumprimento normativo, senón 
tamén contribuír a transformar as 
obrigas administrativas en decisións 
agronómicas máis eficientes e am-
bientalmente sostibles. 

 A AVALIACIÓN DOS IMPACTOS NON DEPENDE TAN SÓ DE 
CANTO NITRÓXENO OU FÓSFORO SE XERA NUNHA EXPLOTACIÓN 
SENÓN TAMÉN DE ONDE SE XERA, COMO SE XESTIONA E CAL É O 
SEU DESTINO FINAL

ZONAS VULNERABLES A NITRATOS: 
UNHA MAIOR INTENSIDADE 
REGULATORIA
Unha parte relevante das obrigas 
relacionadas coa contaminación por 
nitratos articúlase mediante as zo-
nas vulnerables a nitratos (ZVN). No 
marco da Directiva 91/676/CEE e 
do seu desenvolvemento en España 
mediante o Real decreto 47/2022, 
as comunidades autónomas deben 
designar como zonas vulnerables 
as superficies cuxa escorrentía flúa 
cara a augas afectadas pola contami-
nación por nitratos e contribúa a esa 
contaminación. A normativa tamén 
establece a necesidade de revisar e, 
se é o caso, ampliar ou modificar es-
tas delimitacións en función da evo-
lución da calidade das augas e das 
presións existentes.

A situación de Galicia presenta 
actualmente unha particularidade 
relevante. A Xunta iniciou a trami-
tación dun proxecto de decreto des-
tinado a establecer o procedemento 
autonómico para a designación de 
ZVN, así como a elaboración de có-
digos de boas prácticas agrarias e 
programas de actuación. En agosto 
de 2026, o proxecto continúa en tra-
mitación e atópase na fase de envío 
de suxestións, polo que aínda non 
constitúe unha norma autonómica 
aprobada e publicada no Diario Ofi-
cial de Galicia.

O proxecto considera, entre outras 
actuacións, a posibilidade de elabo-
rar un plan autonómico de xestión 
integral dos excedentes dos residuos 
gandeiros, establecer unha rede au-
tonómica integrada de instalacións 
de eliminación e valorización e des-
envolver códigos de boas prácticas 
agrarias. Estes códigos terían ca-
rácter xeral de recomendación, pero 
serían de aplicación obrigatoria nas 
zonas que fosen declaradas vulnera-
bles. Así mesmo, prevese a implan-
tación de programas de actuación 
para previr e reducir a contamina-
ción, suxeitos a revisión periódica.

Unha vez declarada unha ZVN, os 
programas de actuación poden esta-
blecer requisitos específicos para o 
manexo de fertilizantes e dexeccións 
gandeiras, incluíndo condicións de 
aplicación, almacenamento e xestión 
de nutrientes. A declaración destas 
zonas implica, polo tanto, unha pla-
nificación máis detallada e un maior 
seguimento das prácticas de fertili-
zación e da calidade das augas.

Este marco introduce, ademais, 
unha dimensión territorial especial-
mente relevante. A avaliación dos 
impactos non depende tan só da 
cantidade de nitróxeno ou fósforo 
que se xera nunha explotación, se-
nón tamén de onde se xera, como se 
xestiona e cal é o seu destino final. 
Os sistemas de información xeográ-
fica e os mecanismos de rexistro e 
trazabilidade poden facilitar o se-
guimento destes fluxos e a súa in-
tegración cos balances territoriais 
e cos programas de control da ca-
lidade das augas. O Real decreto 
47/2022 establece, ademais, a co-
municación da información relativa 
ás ZVN xunto coa súa cartografía 
dixital.

Aínda que a Directiva de nitra-
tos utiliza o nitróxeno como crite-
rio para determinar as superficies 
vulnerables e as obrigas asociadas, 
o fósforo tamén presenta relevan-
cia ambiental, en especial pola súa 
contribución á eutrofización das 
augas superficiais. O Real decreto 
47/2022 recoñece esta importancia 
no deterioro das masas de auga, 
aínda que o sistema de ZVN conti-
núa articulándose fundamentalmente 
arredor do nitróxeno.

A eficacia destas medidas non debería 
avaliarse tan só mediante indicadores 
de cumprimento administrativo, senón 
tamén pola súa capacidade para redu-
cir as presións sobre as masas de auga. 
Para iso, é preciso considerar conxun-
tamente factores como o volume de 
nutrientes xerado, a dispoñibilidade de 
superficie agraria, as características do 
solo e das masas de auga receptoras, a 
capacidade de almacenamento e trata-
mento e o destino final dos nutrientes. 
A concentración territorial de nutrien-
tes, por si soa, non constitúe necesaria-
mente un indicador de impacto, xa que 
os seus efectos dependerán de como se 
xestionen estes fluxos e das condicións 
do territorio.

Por iso, a xestión debe integrar in-
formación a diferentes escalas (desde 
a explotación ata a conca hidrográ-
fica) para identificar desequilibrios 
entre a xeración e a demanda de 
nutrientes, mellorar a planificación e 
avaliar a eficacia ambiental das me-
didas adoptadas.

TECNOLOXÍA, VALORIZACIÓN E 
INCENTIVOS: QUE ALTERNATIVAS 
FAVORECE O MARCO REGULATORIO?
A lexislación promove a adopción de 
tecnoloxías destinadas a reducir as  

emisións e mellorar a valorización 
das dexeccións. Entre elas atópanse 
as cubertas de almacenamento, os 
sistemas de aplicación localizada, a 
dixestión anaerobia e a produción 
de biogás, así como diferentes alter-
nativas de valorización material.

Porén, a existencia dunha tecno-
loxía dispoñible non implica necesa-
riamente a súa adopción por parte 
das explotacións. Algunhas medidas 
son obrigatorias en determinados 
supostos, mentres que outras con-
tinúan dependendo en boa medida 
de incentivos económicos, como os 
ecorreximes da PAC, os fondos Next 
Generation EU e os programas de 
modernización das explotacións.

Esta situación introduce unha di-
mensión económica na aplicación 
da normativa. As diferentes alterna-
tivas de xestión poden implicar cus-
tos regulatorios e de investimento 
diferentes, mesmo cando perseguen 
obxectivos ambientais similares.

Daquela, a avaliación das posibles 
alternativas de xestión non debería 
limitarse a comparar a súa viabilida-
de técnica, senón que tamén debería 
considerar os custos económicos, as 
obrigas administrativas, os requisitos 
de trazabilidade e os efectos ambien-
tais globais asociados a cada opción.

RETOS PENDENTES: XESTIÓN DE TODA A 
CADEA DE NUTRIENTES
A pesar dos avances rexistrados 
durante os últimos anos, a revisión 
do marco regulatorio realizada 
desde o CIAM identifica diversos 
ámbitos susceptibles de mellora. 

 A AVALIACIÓN DAS POSIBLES 
ALTERNATIVAS DE XESTIÓN 
NON DEBERÍA LIMITARSE A 
COMPARAR A SÚA VIABILIDADE 
TÉCNICA, SENÓN QUE TAMÉN 
DEBERÍA CONSIDERAR OS 
CUSTOS ECONÓMICOS, AS 
OBRIGAS ADMINISTRATIVAS, OS 
REQUISITOS DE TRAZABILIDADE 
E OS EFECTOS AMBIENTAIS 
GLOBAIS ASOCIADOS A CADA 
OPCIÓN

Entre eles destacan unha maior 
coordinación entre os obxectivos 
de protección da auga, calidade 
do aire, cambio climático e con-
servación do solo; sistemas de 
monitorización máis precisos, e 
unha mellor avaliación conxunta 
dos impactos derivados da xestión 
das dexeccións. Tamén resulta ne-
cesario avanzar no seguimento de 
determinados contaminantes de 
preocupación emerxente, como os 
residuos de fármacos veterinarios 
e antibióticos, as hormonas, os mi-
croplásticos e determinados pató-
xenos, así como outros compostos 
e produtos de transformación que 
non están incluídos nas listas de 
substancias prioritarias ou nou-
tros marcos regulatorios específi-
cos da Unión Europea. 

Outro reto relevante é mellorar 
a dispoñibilidade e a calidade da 
información sobre as prácticas re-
ais de manexo nas explotacións. 
Un coñecemento máis preciso das 
cantidades xeradas, almacenadas, 
tratadas, transportadas e aplica-
das permitiría mellorar os inven-
tarios, reducir a incerteza na es-
timación de emisións, avaliar con 
maior precisión a eficacia das me-
didas adoptadas e deseñar políti-
cas públicas mellor adaptadas ás 
condicións reais do sector.

O principal reto consiste, polo 
tanto, en pasar dunha regulación 
centrada en operacións indivi-
duais a unha avaliación integrada 
do fluxo de nutrientes, desde a súa 
xeración ata o seu destino final.

Entre os indicadores relevantes 
deberían incluírse, entre outros, 
a cantidade total de nitróxeno e 
fósforo xestionada, a proporción 
de nitróxeno amoniacal, as emi-
sións potenciais de NH3 e gases 
de efecto invernadoiro, a capaci-
dade efectiva de almacenamento, 
as necesidades de transporte, o 
desprazamento territorial dos nu-
trientes e as cantidades finalmente 
aplicadas ao solo. Estes indicado-
res permitirían avaliar conxunta-
mente o cumprimento, a eficiencia 
na recuperación de nutrientes e os 
efectos ambientais das distintas 
estratexias de xestión.

Para iso será necesario dispoñer 
de sistemas de información inte-
roperables capaces de relacionar 
a cantidade e a composición das 
dexeccións co seu tratamento, lo-
calización e destino final, conec-
tando a planificación da fertiliza-
ción, a estimación de emisións, os 
balances territoriais de nutrientes 
e o seguimento das masas de auga.

En definitiva, o reto non é unica-
mente regular cada operación, se-
nón dispoñer de ferramentas que 
permitan seguir e avaliar toda a 
cadea de xestión.

Isto facilitaría comparar alternati-
vas sobre unha base ambiental, eco-
nómica e territorial máis completa, 
reducindo as perdas de nutrientes e 
maximizando o seu aproveitamento 
sen trasladar os impactos dun com-
partimento ambiental a outro.

 O RETO NON É UNICAMENTE REGULAR CADA OPERACIÓN, 
SENÓN DISPOÑER DE FERRAMENTAS QUE PERMITAN SEGUIR E 
AVALIAR TODA A CADEA DE XESTIÓN

